
jose miqel viladoms - KONTRAZEPZIOAN ADITUA 

«Teknika aldetik, zailagoa da gizonentzat antisorgailuak egitea» 

Gizonentzako hormona bidezko antisorgailua 2009. urterako izango da, seguruenik, botiketan. Laborategien aldetik aldaketarik ez bada, ez da pilula izango, injekzioa baizik 

iñigo bilbao - BILBO 

Pilula antisorgailua aipatzen denean, arazoa eta ardura emakumeena direla bururatzen zaigu guztioi. Gaur egun hala da. Horretaz jabeturik, joan den astean Bilbon egin zen Kontrazepzioa eta bizitza kalitatea jardunaldietan, gai horretan gizonak zertan diren aztertzeko tarte bat hartu zuten antolatzaileek. Bertan izan zen Jose Miqel Viladoms Kataluniako aditua. 

Zertan da gizonentzako hormona bidezko antisorgailuaren kontua? Noiz ikusiko dugu botiketan? 

Ikerketak nahiko aurreratuta daude. Horretan dabiltzan laborategien hasierako asmoa 2007 urterako merkatuan salgai ipintzea zen; baina, Internet bidez jaso ditudan azken albisteen arabera, asmoak 2009ra atzeratu behar izan dituzte. Beraz, bestelako ezusterik ez bada, ordurako izango dugu produktua botiketan salgai. 

Kasualitatea al da gaur egun pilula antisorgailuak emakumezkoentzat bakarrik egotea? 

Ez, hori ez da kasualitatez gertatzen. Kontua da errazagoa dela emakumezkoentzako antisorgailuak egitea. Zergatik? Gizonezkoari espermatozoideak egitea galaraziko dion produkturen bat ematen zaionean espermatozoideak desagertzearekin batera testosterona produkzioa ere gutxitu egiten delako. Gizonezkoen hormonak, alegia. Ondorioz, gizonei gutxitu egiten zaio desira. Galdu egiten da sexu harremanetarako desira, libidorik ez dagoelako. Ulertzekoa da desira kentzen badu asmakizunak ez duela ezertarako balio, ezta? 

Horrek guztiak esan nahi du espermatozoideen produkzioa galaraziko duen botikarekin batera beste bat eman beharko litzaiokeela gizonari, hormonekin. Gutxienez, osagai bi batera hartuko beharko lirateke. Horrek zailago egiten du produktu egokia lortzea. Gaia korapilatsua bada ere, laborategietan horren atzetik dabiltza eta badirudi laster izango dugula gizonezkoen antisorgailua merkatuan. 

Eta ikerketa horiek guztiak zergatik ez dira arinago egin? 

Galdera ona da. Egia esan behar badut, horren atzean hainbat hipotesi egon dira. Horietako baten arabera, botika industriak pentsatu izan zuen gizonezkoak ez zirela gai izango pilula hartzeko ohiturari eusteko. Pilula edo injekzioa. Gizonak ez dira emakumeak bezain fidagarriak. Hori zen iritzietako bat. Besteak zioen botika batek ugalketarako eragin kaltegarriak zituela ikusitakoan laborategiek bertan behera uzten zituztela ikerketak. Hori gertatu zen, itxura guztien arabera, bularreko minbiziaren edo prostata minbiziaren kontrako zenbait botikarekin: ugalketarako ahalmena baldintzatzen zuten. Baina egia da horretaz guztiaz baliatuz laborategiek ikertzen jarraituko balute botika askoz ere arinago garatuko litzatekeela. 

Ez da izango, bada, ikertzaile gehienak gizonezkoak direlako? 

Ez, gehienak ez dira gizonezkoak. Emakume asko dago mundu horretan sartuta, eta oso goi mailan, gainera. Ez da horregatik. Izan da, batetik, zaila delako eta, bestetik, emakumezkoen kontrazepzioa bide onetik doalako. Ahaztu gabe, gainera, bestelako antisorgailuak erabiltzea oso erosoa dela gizonentzako preserbatiboak eta basektomia, esate baterako. 

Gaur egun, gizon metrosexuala pil-pilean dagoen honetan, ez al zaio errazago egingo gizonari pilula hartzeko ohitura onartzea? 

Baietz uste dut, hori ere metrosexualitatearen barruan sartzen delako. Hori bai, gizonen kasuan, hormonen bidezko antisorgailua ez da pilula izango. Hori argi gera bedi. Gizonentzat hiru hiletik behin hartu beharreko injekzioa izango da, seguruenik. Bost urte arinago berbetan ari naiz eta egia da gauzak gerora alda daitezkeela. Baina oraingoz badirudi hiru hilean behingo injekzioa izango dela, eta azalaren pean ezarriko den inplante batekin osatuko da. Inplanteak urte bi iraungo du. 

Kontua da gizonaren eta emakumearen berezko zikloak ezberdinak direla: espermatozoideena hiru hilekoa da, ez hogeita bat egunekoa emakumeen kasuan bezala. Ondorioz, tratamenduek ere bestelako aldizkakotasuna izan beharko dute.Horregatik diot gauzak aldatzen ez diren neurrian gizonarentzat ez dela inoiz pilularik izango. Ikerketek, gutxienez, beste bide hori hartu dute. 

Gerta daiteke gizonak pentsatzea emakumea askatu zuen pilulak lotu egingo duela bera eta beldur izatea? 

Ez dut uste. Hori ere aztertu da, gizonak zein neurritan onartuko lukeen antisorgailu mota hori. Eskozian eta Hegoafrikan azterketak egin dituzte eta, orokorrean, gizonek aitortu dute prest daudela antisorgailua hartzeko. Emakumeek diote pentsatzen dutela gizonek benetan hartuko dutela. Nik neuk badut itxaropenik botika merkatuan jartzen denean izango duela erabiltzailerik. 
Iruditzen zaizu belaunaldi berriek jarrera irekiagoa dutela gai honetan? 

Gertatzen da hormonen bidezko antisorgailua batez ere bikote egonkorra dutenentzat pentsatua dagoela. Neska-lagun iraunkorrik ez daukan mutilak preserbatiboa erabiltzen jarraituko du, harremanak noizbehinkakoak izango dituelako. Hormonen bidezko antisorgailuaren iraunkortasuna urtebetekoa edo urte bikoa izanik, ez dut uste interesgarria egingo zaionik. Ez dakit, susmoa besterik ez da. Baina bestela gazteek, berdin neskek eta mutilek, jarrera irekia dute. Bai behintzat duela hamar edo hamabost urtekoak baino gehiago. 

